
ARHOLIAD AELODAETH GYFLAWN
7 Hydref 2017
PAPUR 2

Cyfieithu o’r Gymraeg i’r Saesneg

Hyd yr arholiad: 2 awr a 5 munud*

Ydych chi wedi cael y papur cywir?
* Cewch 5 munud ar ddechrau’r arholiad i ddarllen y papur.  Ni chewch ddechrau teipio’ch cyfieithiad yn ystod y cyfnod hwn.

Ffynonellau’r darnau:
Darn 1 – addasiad o erthygl ar golwg360
Darn 2 – addasiad o ran o’r rhagymadrodd i’r gyfrol Dagrau Tost
Rhaid dilyn unrhyw gyfarwyddiadau sydd ar y papur.
Mae 5 tudalen i’r papur hwn gan gynnwys y dudalen hon.

Carai’r Bwrdd Arholi bwysleisio bod croeso i ymgeiswyr ychwanegu troednodiadau at eu gwaith, boed hynny i dynnu sylw at dermau y byddent fel arfer yn eu gwirio ar y we, neu i amlygu unrhyw elfen arall lle teimlir y byddai eglurhad ar y cyfieithiad a ddefnyddiwyd yn fuddiol.  Yn naturiol, gan fod amser yn brin, disgwylir i unrhyw droednodiadau a ychwanegir fod yn gryno ac yn bwrpasol.
PAPUR 2 CYFLAWN – CYFIEITHU O’R GYMRAEG I’R SAESNEG

Darn 1

Ugain mlynedd yn ôl, roeddwn i’n eistedd yn y tywyllwch mewn stafell anghyfarwydd yn gwylio’r teledu.  Hon oedd fy noson gyntaf yn rhannu tŷ gyda saith o fyfyrwyr eraill.  Roeddwn i eisoes wedi bwrw fy mhleidlais y bore hwnnw, ac wedi manteisio’n llawn ar gynnig £1 y peint ym mar yr undeb.

Roedd y manylion hyn, a chyffro rhyfeddol noson Medi 18, 1997, bron yn angof tan i mi eistedd i lawr a gwylio tapiau archif o ganlyniadau Refferendwm Datganoli Cymru.  Mae’n anodd credu pa mor agos oedd y bleidlais i sefydlu’r Cynulliad.  Ar raglen Saesneg y BBC, roedd Peter Snow wedi darogan taw ‘Na’ fyddai’n ennill, hanner awr yn unig cyn canlyniad tyngedfennol Caerfyrddin.

Roedd hi’n drawiadol sylwi faint o’r pynciau llosg a drafodwyd yn y stiwdio’r noson honno sydd yr un mor berthnasol heddiw: diffyg trafodaeth ar faterion Cymreig yn y cyfryngau; deheuwyr a gogleddwyr yn amau ei gilydd; a phroblemau economaidd enbyd mewn rhannau helaeth o’r wlad.  Felly oes unrhyw beth wedi newid ers y noson dyngedfennol honno?  Ydy Cymru’n cael ei llywodraethu’n well neu’n waeth?

Wrth gynnal sgyrsiau anffurfiol, y syndod mwyaf oedd bod pobl yn cyfeirio at lond llaw yn unig o ddeddfau wrth fesur llwyddiannau datganoli.  Mae’r deddfau sy’n ymwneud ag ysmygu, codi tâl am fagiau plastig a rhoi organau wedi dal dychymyg y cyhoedd.  Ond prin iawn yw’r ymwybyddiaeth o union bwerau a chyfrifoldebau’r Cynulliad, nac o ddeddfau mwy ‘cynnil’.

Nôl yn 1997 rhannodd y dadleuon ein gwlad yn ei hanner o blaid ac yn erbyn datganoli, ond mae pethau’n fwy cymhleth ac yn fwy diddorol erbyn hyn.  Roedd sawl person yn feirniadol iawn o ddiffygion mewn meysydd penodol, ond yn cefnogi’r Cynulliad a datganoli yn eu hanfod.  O gofio pa mor wenwynig oedd y drafodaeth gwta ddau ddegawd yn ôl, mae’r newid yn arwyddocaol.

Darn 2

Dywedir bod pawb yn cofio ym mha le yn union yr oeddent pan glywsant am saethu’r Arlywydd Kennedy, a gellid honni bod pawb hefyd yn cofio ble roeddent pan glywsant am y domen o wastraff glofaol a ddisgynnodd ar Ysgol Pant-glas yn Aber-fan yn 1966, gan ladd 116 o blant a 28 o oedolion.  Enynnodd y digwyddiad erchyll hwnnw ymateb emosiynol a dyngarol ar raddfa eang, nid yng ngwledydd Prydain yn unig, ond hefyd ar draws y byd.  Ysgrifennwyd llawer iawn am y drychineb honno ar y pryd a thros yr hanner can mlynedd wedyn. 

Bwriad y gyfrol hon yw edrych yn benodol ar ymateb y beirdd Cymraeg i’r digwyddiad hwnnw.  O ddyddiau Aneirin a Thaliesin yn y chweched ganrif hyd at feirdd bro ein cyfnod ni, bu gan feirdd Cymraeg swyddogaeth gymdeithasol bwysig, sef bod yn llais i ddelfrydau a dyheadau, ac i ofnau a safbwyntiau eu cymunedau.  Wrth roi sylw yn y gyfrol hon i ymateb y beirdd, yr ydym felly, mewn un ystyr, yn archwilio ymateb y gymuned Gymraeg yn gyffredinol i Drychineb Aber-fan. 

Wedi dweud hynny, y mae’r beirdd hefyd yn unigolion sy’n ymateb yn ôl eu hargyhoeddiadau a’u hamgylchiadau personol.  A dyna un rheswm paham yr ydym wedi rhannu prif gorff y canu sydd yn y gyfrol hon yn ddwy ran.  A siarad yn gyffredinol, a chan dderbyn fod sawl eithriad, y mae cerddi’r cyfnod cyntaf yn adlewyrchu ymateb y gymuned Gymraeg yn ing y foment, tra bo’r rhai diweddarach yn fwy myfyrgar eu naws.  At ei gilydd hefyd y mae cerddi’r cyfnod cyntaf yn fwy amrywiol o safbwynt cefndir addysgol a chymdeithasol y beirdd, tra bo’r rhai diweddarach yn adlewyrchu’r newid graddol yn natur y byd llenyddol Cymraeg, wrth i blant ac wyrion y ‘werin ddiwylliedig’ dderbyn addysg brifysgol a mynd i swyddi proffesiynol. 

